
Laqgħa Nru 10

Il-Kumitat iltaqa' fil-Parlament, il-Belt Valletta, fl-4.48 p.m.






MINUTI

Il-Minuti ta’ laqgħa Nru 9, li saret fl-10 ta’ Mejju 2023, ġew ikkonfermati.

IĊ-CHAIRPERSON (Onor. Chris Agius): Kif miftiehem fl-aħħar laqgħa, se nlaqqgħu erba’ nominati sabiex ikun iddedikat ħin biżżejjed biex jagħmlu l-preżentazzjoni tagħhom u l-Kumitat jagħmel id-diskussjoni meħtieġa. 


SMIGĦ FIR-RIGWARD TAN-NOMINA TA’ DR RAYMOND BONDIN GĦALL-ĦATRA TA’ AMBAXXATUR MHUX RESIDENTI GĦALL-PAKISTAN

IĊ-CHAIRPERSON: Ngħaddu għall-ewwel nomina. Insejħu quddiemna lil Dr Raymond Bondin, li qed jiġi nominat bħala Ambaxxatur Mhux Residenti għall-Pakistan.

Dr Raymond Bondin daħal fil-kamra tal-Kumitat

IĊ-CHAIRPERSON: Dr Bondin, dan il-Kumitat huwa mwaqqaf permezz tal-Att li jemenda l-Att dwar l-Amministrazzjoni Pubblika u skont dan l-istess Att il-Membri jistgħu jagħmlulek mistoqsijiet supplimentari relatati mat-tweġibiet bil-miktub li inti bgħattilna. Ninfurmak ukoll li skont l-istess Liġi l-mistoqsijiet u t-tweġibiet għandhom, kemm-il darba l-Kumitat ma jpprovdix xorta oħra, jiġu ppubblikati ai termini tal-artikolu 38(2) tal-Att dwar l-Amministrazzjoni Pubblika u li l-laqgħa se tiġi streamed live fuq il-website tal-Parlament, u eventwalment tixxandar ukoll fuq it-television channel tal-Parlament.

Nitolbok biex, jekk jogħġbok, tintroduċi lilek innifsek, u tgħidilna ftit fuq l-esperjenza tiegħek f’din il-kariga.

DR RAYMOND BONDIN: Nirringrazzjak tal-introduzzjoni. Jien diġà kelli ħatriet diplomatiċi. Għamilt erba’ snin Ambaxxatur ta’ Malta għall-UNESCO u permanent delegate. Għamilt sena u tliet xhur Chargé d’Affaires ta’ Malta fl-ambaxxata ta’ Lisbona. Għal dawn l-aħħar erba’ snin kont l-Ambaxxatur Mhux Residenti għall-Bulgarija però fix-xogħol tiegħi personali, li huwa relatat mal-wirt, speċjalment il-wirt dinji, ġejt imqabbad kemm-il darba mill-UNESCO biex nagħmel tip ta’ missjonijiet jew valutazzjoni jew moniteraġġ li, għalkemm kienu fuq heritage, kellhom element kbir ta’ diplomazija. Anzi, jien kburi li jagħżlu ħafna lili minn tant esperti li għandhom għal ċerti postijiet fejn hemm problemi kbar. 

Pereżempju fl-2022 bagħtuni Gaza u se jkolli nerġa’ mmur issa, imma ma nafx hux meta jikkalmaw l-affarijiet. Però kelli diversi postijiet li ħafna drabi ma huma faċli xejn. Inkun onest, jien dort 63 pajjiż mal-UNESCO u fix-xogħol tiegħi però l-Pakistan qatt ma mort. Bħalissa mhux qiegħed fi żmien tajjeb ħafna, anzi hemm gwerra ċivili. 

IĊ-CHAIRPERSON: Grazzi. Rimarki? L-Onor. Amanda Spiteri Grech.

ONOR. AMANDA SPITERI GRECH: Xi ħsieb għandek biex, jekk tkun f’dan l-irwol, tqarreb liż-żewġ pajjiżi flimkien? Jista’ forsi jkun hemm opportunitajiet oħrajn ġodda apparti dak li hemm?

DR RAYMOND BONDIN: Fil-fatt fis-sebgħinijiet Malta kellha relazzjoni importanti ħafna mal-Pakistan. Kif jaf kulħadd, l-Air Malta bdiet b’arjuplani li kienu tawna huma biex jgħinu lil Malta. Kien hemm żmien fejn f’pajjiżna kien hawn numru ta’ tobba Pakistani li wħud minnhom naħseb saru Maltin. Però f’dawn l-aħħar snin, milli rriċerkajt jien, kważi ma hemm kuntatt ta’ xejn. Dak li huwa bejgħ ta’ prodotti tagħna huwa baxx ħafna u huma wkoll jixtru ftit. Huwa pajjiż li għandu riżorsi, però għandu diffikultajiet ekonomiċi kbar immens. Minn żmien tal-COVID-19 qed ibati immens minħabba li ħafna mill-ikel irid jimportah. Jien nemmen li kwalunkwe pajjiż jista’ jagħtina opportunità li niżviluppaw relazzjoni, speċjalment relazzjoni ekonomika. Barra minn hekk, kif jaf kulħadd, illum hawn ukoll numru ta’ Pakistani, għalkemm mhux daqs kemm hawn Indjani, li qed jaħdmu hawn. 

IĊ-CHAIRPERSON: Iktar rimarki? (Onor. Membri: Le) Nirringrazzjak, Dr Bondin. Nitolbok biex, jekk jogħġbok, tirtira mill-kamra sakemm il-membri jiddiskutu bejniethom.

Dr Raymond Bondin irtira mill-kamra tal-Kumitat.

[bookmark: _Hlk177028986]Fil-4.54 p.m. il-laqgħa ġiet sospiża sabiex il-membri jkomplu jiddiskutu bejniethom in camera u rriżumiet fil-4.55 p.m.

IĊ-CHAIRPERSON: Il-mistoqsija hija n-nomina tad-Dr Raymond Bondin bħala Ambaxxatur Mhux Residenti għall-Pakistan. Dawk favur? (Onor. Membri: Aye) Dawk kontra? In-nomina ġiet approvata unanimament.

Nistieden lil Dr Raymond Bondin jidħol lura fil-kamra.

Dr Raymond Bondin daħal lura fil-kamra tal-Kumitat.

IĊ-CHAIRPERSON: Dr Bondin, ninformak li n-nomina għall-kariga tiegħek bħala Ambaxxatur Mhux Residenti għall-Pakistan għaddiet mill-Kumitat b’vot unanimu u, skont kif provdut fis-subartikolu 38(5) fit-Tielet Taqsima tal-Ħames Skeda tal-Att dwar l-Amministrazzjoni Pubblika, il-parir tal-Kumitat, flimkien mal-Minuti tal-laqgħa se jintbagħtu lill-Ministru għall-Affarijiet Barranin u Ewropej u l-Kummerċ l-Onor. Ian Borg.

DR RAYMOND BONDIN: Mhuwiex post faċli, però żgur li nagħmel mill-aħjar. Kif għedt, nemmen li nistgħu nagħmlu xi ħaġa fi kwalunkwe pajjiż. Naħseb li fil-qasam tal-ikel, prodotti agrikoli u maħdumin hemm opportunitajiet però hemm affarijiet oħrajn li wieħed irid jara.

IĊ-CHAIRPERSON: Grazzi ħafna. Nawgurawlek.

Fil-4.56 p.m. Dr Raymond Bondin ħareġ mill-kamra tal-Kumitat. 


SMIGĦ FIR-RIGWARD TAN-NOMINA TA’ PROF. LINO BIANCO GĦALL-ĦATRA TA’ AMBAXXATUR MHUX RESIDENTI GĦALL-BOŻNIJA-ĦERZEGOVINA

IĊ-CHAIRPERSON: Ngħaddu għan-nomina li jmiss. Insejħu quddiemna lill-Prof. Lino Bianco, li qed jiġi nominat għall-ħatra ta’ Ambaxxatur Mhux Residenti għall-Bożnija-Ħerzegovina.

Prof. Lino Bianco daħal fil-kamra tal-Kumitat. 

IĊ-CHAIRPERSON: Prof. Bianco, dan il-Kumitat huwa mwaqqaf permezz tal-Att li jemenda l-Att dwar l-Amministrazzjoni Pubblika u skont dan l-istess Att il-Membri jistgħu jagħmlulek mistoqsijiet supplimentari relatati mat-tweġibiet bil-miktub li inti bgħattilna. Ninfurmak ukoll li skont l-istess Liġi l-mistoqsijiet u t-tweġibiet għandhom, kemm-il darba l-Kumitat ma jpprovdix xorta oħra, jsiru pubbliċi. Ninfurmak ukoll li din il-laqgħa qiegħda tiġi streamed live fuq il-website tal-Parlament, u eventwalment tiġi mxandra fuq it-television channel tal-Parlament. 

Nitolbok biex jekk jogħġbok tintroduċi lilek innifsek, u tgħidilna ftit fuq l-esperjenza tiegħek f’din il-kariga.

PROF. LINO BIANCO: Nirringrazzjakom. Jien ilni Ambaxxatur mill-2014, l-ewwel kont tal-Bulgarija u preżentement jien tal-Moldova u r-Rumanija. Fil-Bulgarija ppruvajt kemm jista’ jkun niżviluppa rapport. Naħseb li keeping in mind li ma kien hemm xejn, irnexxielna nikkreaw mhux ħażin. Waqqafna l-Maltese-Bulgarian Chamber of Commerce u l-Maltese-Bulgarian Circle. Kienu ilhom madwar 20 sena jwaqqfu l-Bulgarian Sunday School hawn Malta u llum din hija mwaqqfa hawn Malta b’fondi mill-Gvern Bulgaru. Għamilna l-Bulgarian Days of Culture taħt l-awspiċi tal-President. Naħseb li għent biex jinbena image mhux ħażin. 

Fil-fatt ippubblikajt ktieb li l-artiklu prinċipali fih jirrakkonta riċerka li jien għamilt fuq il-belt kapitali Sofia. Fil-fatt il-foreword għamilhieli r-Re Simeon II li mhux normalment jikteb forewords għall-kotba. Qabel ma kont Ambaxxatur kont ngħallem hemm u għadni sal-lum ngħallem hemm. Fil-fatt għadni ġej minn hemm. Fil-weekend il-mużewijiet ikunu miftuħin, u għall-ewwel darba l-Prim Ministru fetaħ l-uffiċċju tiegħu għall-pubbliku. Jien mort hemmhekk komdu, bil-jeans u jien u ħiereġ insib il-media jistaqsuni: Int mhux l-Ambaxxatur li kont hemmhekk? Dan hu t-tip ta’ rapport li tiżviluppa.

L-istess vis-à-vis ir-Rumanija u l-Moldova, ippruvajt niżviluppa kemm jista’ jkun rapport, imma xi drabi jkollok modi differenti ta’ kif tikkrea r-rapport. Mal-Bulgarija għamilt esperiment fejn I reached out through a number of lectures ma’ diversi entitajiet. Fir-Rumanija jien għamilt riċerka fuq il-kultura tagħhom u fil-fatt irċevejt ittra sabiħa mill-Kardinal tagħhom. Il-Greco-Kattoliċi batew ħafna; infatti l-Papa Franġisku għamel sebgħa minnhom qaddisin sentejn ilu. Għandi anke ittra mingħandu fis-sens li jien għenthom ħafna għax ippubblikajt fuq it-tbatijiet tagħhom. 

Fir-rigward tal-Moldova, bl-umiltà kollha, nista’ ngħid li huwa l-ikbar sodisfazzjon għalija li lil pajjiżi mexxejtu daqshekk. Aħna ċittadini u pajjiż wieħed għandna, u dan huwa l-prodott li għandna u li rridu mmexxu. Minħabba li erba’ snin ilu nħarqilhom in-National Philharmonic ta’ Chisinau, ġiet organizzata International Architectural Design Competition għar-riabilitazzjoni tiegħu. Din hija kompetizzjoni kbira u l-Gvern tal-Moldova ħatarni biex inkun membru tal-ġurija. Mort hemmhekk ġimagħtejn ilu u l-membri tal-ġurija, fosthom Misha Katz who is a famous conductor, all unanimously appointed me as President of that jury. Bl-umiltà kollha, that’s what we are trying to do u nipprovaw inkomplu. Mhux qed niftaħar, u dan għamiltu mal-konsli tiegħi. Fit-tliet pajjiżi għandna konsli tajbin. Fil-Bulgarija għandna konslu li anke tajnieh Ġieħ ir-Repubblika ma’ Donald Tusk, l-iprem avukat in South East Europe. 

Fir-Rumanija għandna Konslu li kien one of the top people tar-Raiffeisen Bank, bniedem ta’ integrità assoluta. Hawn Malta bilkemm jibagħtuk bħala Non-Resident Ambassador. Imma ħalli naqsam esperjenza żgħira.

Kien hemm event fuq kummerċ - għax ir-Rumanija riedu jiftħu l-kummerċ - u jumejn qabel l-Uffiċċju tal-Foreign Affairs qaluli b’din l-event. Through my contacts, lill-Konslu tagħna għedtlu li rrid niltaqa’ mal-Ministru għax irrid inkun preżenti hemm u fil-fatt irnexxielna. Jien mort u għedtlu li nixtieq inkun hemm għax għandi xi ħaġa li rrid nagħtiha lill-Ministru. Meta mort inkellem lill-Ministru jien għamilt l-aġenda tiegħi u ġibt lil xi ħadd miegħi biex nitkellem fuq Malta. Fir-realtà nqsamna f’sub-groups u meta kont qed nippreżenta lil Malta kien hemm pereżempju s-sub-group ta’ Vjenna li ġie fis-sub-group tagħna. This is a way of communicating vis-à-vis ir-Rumanija u l-Moldova. Anke r-rapport mal-komunità Rumena huwa tajjeb ħafna. Ħdimt ħafna magħhom u għadni qed naħdem magħhom u, irrispettivament jekk inkunx ambaxxatur jew le, jien xorta nibqa’ f’kuntatt magħhom. 

Mal-Bulgarija rnexxielna niftehmu biex il-lingwa Bulgara tibda tiġi mgħallma l-università, u l-lingwa Rumena se tibda minn Ottubru. Dan huwa l-mod kif wieħed jista’ mhux jintegra, imma we stand to learn from them as they stand to learn from us. B’dan il-mod wieħed jipprova jibni pontijiet. Il-professjoni tiegħi hija ta’ perit u l-importanti f’kull binja huwa l-pedament. Tibnix blokka ta’ appartamenti jew lukanda jew dar, jekk hemm ċans li ċċedi l-ġebla li hemm isfel għax inkella jċedi kollox. Foundations are important and bridges are important, but the foundation of all this is trust. It takes time to build it. Once you build it, you can go ahead.

IĊ-CHAIRPERSON: Grazzi. Rimarki? L-Onor. Amanda Spiteri Grech,

ONOR. AMANDA SPITERI GRECH: Nagħmel biss osservazzjoni. Jien naqbel ħafna ma’ dak li għedt. Hemm bżonn li jkollna ħafna nies bħalek li jaħdmu kif għedt inti. Il-pedament huwa l-bażi ta’ kollox. Nirringrazzjak. Nawguralek il-ħidma t-tajba.

Bħalma diġà għamilt fil-passat, kif se tagħmel biex tqarreb lil Malta u l-pajjiż fejn se tkun? X’inhu l-ħsieb tiegħek?

PROF. LINO BIANCO: Grazzi. Fir-rigward tal-Bulgarija, ir-Rumanija u l-Moldova d-differenza hija ċara. F’dawn il-pajjiżi għandna konsli li huma tajbin filwaqt li fil-Bożnija-Ħerżegovina m’għandniex konsli. Ir-rwol ta’ konslu huwa importanti ħafna u importanti mhux li taħtar konslu, imma tkun taf x’qed taħtar. Hemmhekk trid tagħmel ħafna homework. Jien bdejt nagħmel naqra homework u għamilt ftit riċerka. B’kollox għandna 11-il ftehim mal-Bożnija u bħalissa hemm għaxra effettivi. Ħamsa minnhom imorru lura għal żmien ir-Repubblika Federali tal-Jugoslavja, u ħamsa oħra huma protokolli ta’ wara li spiċċat il-Federazzjoni. L-iktar wieħed riċenti huwa tal-2010. Kellna ftehim ta’ kummerċ li jmur lura kważi 60 sena, illum mejjet. L-iktar protokoll riċenti huwa tal-2010 u l-iktar qodma fl-edukazzjoni u kultura qegħdin madwar l-1974, jiġifieri kważi 50 sena ilu. 

Għal dawn l-aħħar snin hemmhekk ma kellniex ambaxxatur, u konslu m’għandniex. Hemmhekk hija problema għax irrid nidentifika persuna. F’dan il-pajjiż qatt ma mort, imma ppubblikajt artiklu u qiegħed membru f’ġurnal akkademiku hemmhekk, dak ir-rapport li għandi. Importanti li nidentifika konslu jew żewġ konsli għax hawnhekk qed nitkellmu fuq Bożnija fejn hemm il-Bożnijaċi u hemm is-Serbi, jiġifieri trid tkun prudenti ħafna. F’dan il-każ huwa importanti l-element li jkolli opportunità li mmur hemmhekk. Bħala non-resident, il-Ministeru bilkemm jibagħtek hemm. Mal-Bulgarija u mar-Rumanija swietni ħafna flus.  Bdejt nikkrea agreements, Erasmus, fejn jien immur ngħallem hemm u waqt li qed ngħallem immur nagħmel xogħlijiet oħra. Pereżempju issa, meta bagħtu għalija l-Moldova u ħallsuli tal-Moldova, mort ġurnata qabel u ltqajt ma’ xi retturi, tajthom kopji ta’ xi kotba li ġbart informazzjoni minn hawnhekk biex nikkreaw xi MOU ma’ Malta. Veru se nispiċċa minn ambaxxatur ta’ hemmhekk imma għedtilhom jagħtuni ftit ġimgħat oħra, ma jħallsunix, imma l-agreements li bdejt irrid nispiċċahom. L-agreements qegħdin mibnija fuq l-element tal-kultura. Pereżempju fl-aspett tat-teoloġija hawn Malta dejjem naħsbu fil-teoloġija Kattolika. Jien għamiltilhom agreement mat-teoloġija Kattolika, Ortodossa, Greco-Kattolika, jiġifieri ejjew ħalli niftħu. Il-Greco-Kattoliċi jaqgħu taħt il-Vatikan ukoll. Ejjew niftħu.

Il-mistoqsija tal-Onor. Spiteri Grech hija valida ħafna. Jien inħossni iktar komdu fl-edukazzjoni u l-kultura. Allura nibda minn hemmhekk u mbagħad immur fuq il-kummerċ, għax jekk m’hemmx fiduċja, mhux se nagħmel kummerċ miegħek. Imma jekk tibda mill-qasam tal-mużika, jekk qed tgħix fil-Korea ta’ Fuq, qed tgħix I-Italja, taf taqra l-mużika, taf kollox. Imma biex naslu nagħmlu dik irrid nibnilek il-pedament. Fil-fatt ktibt anke fin-noti li huwa importanti li tal-inqas il-Gvern jagħtini l-opportunità li nitla’ mqar darba kull tliet xhur u nqatta’ erba’ jew ħamest ijiem. Għax f’jumejn x’se tagħmel? Dan barra li titkisser biex tmur għax m’hemmx komunikazzjoni diretta, mhux bħall-każ tal-Bulgarija u r-Rumanija. Għalkemm jien bħala ambaxxatur nivvjaġġa business class, I always refuse business class. Għalija ħela ta’ flus. Għalfejn għandi naqbad żewġ arjuplani, naħli ġurnata meta nista’ naqbad il-Wizz Air jew Ryanair – mingħajr ma nagħmel riklam lil-linji tal-arju - u f’siegħa u nofs tkun qiegħed f’pajjiż ieħor! Il-konsli huma l-pedamenti u importanti li min se jirrakkomanda se juri wiċċ Malta. Fil-konfront tat-tliet pajjiżi l-oħra hemm konsli tajbin. Anke tal-Moldova, huwa wieħed mill-iprem professuri fil-qasam tal-mediċina; missieru kien ministru. Imma f’dan il-pajjiż m’għandi lil ħadd u ma nafx lil min se nafda. Irrid nibda nagħmel il-homework u nagħmel fact finding, ħalli lil min nirrakkomonda jkun ta’ stoffa. Dan wara kollox se jirrappreżenta lil pajjiżna. Ma tilgħabx ma’ dawk. 

IĊ-CHAIRPERSON: Grazzi. Iktar rimarki? (Onor. Membri: Le) Nitolbok biex, jekk jogħġbok, tirtira mill-kamra sakemm il-membri jiddiskutu.

Il-Prof. Lino Bianco rtira mill-kamra tal-Kumitat 

Fil-5.09 p.m. il-laqgħa ġiet sospiża sabiex il-membri jkomplu jiddiskutu bejniethom in camera u rriżumiet fil-5.10 p.m.

IĊ-CHAIRPERSON: Il-laqgħa tirriżumi. Il-mistoqsija hi n-nomina ta’ Prof. Lino Bianco bħala Ambaxxatur Mhux Residenti għall-Bożnija-Ħerżegovina. Dawk favur? (Onor. Membri: Aye) Dawk kontra? Agreed. In-nomina ġiet approvata unanimament.

Nistieden lil Prof. Lino Bianco jidħol lura fil-kamra.

Prof. Lino Bianco daħal lura fil-kamra tal-Kumitat.

IĊ-CHAIRPERSON: Prof. Bianco, ninformak li n-nomina tal-kariga tiegħek bħala Ambaxxatur Mhux Residenti għall-Bożnija-Ħerżegovina għaddiet mill-Kumitat b’vot unanimu, u skont kif provdut fis-subartikolu 38(5) fit-Tielet Taqsima tal-Ħames Skeda tal-Att dwar l-Amministrazzjoni Pubblika, il-parir tal-Kumitat flimkien mal-Minuti tal-laqgħa se jintbagħtu lill-Ministru għall-Affarijiet Barranin u Ewropej u l-Kummerċ, l-Onor. Ian Borg.

Il-Prof. Lino Bianco ħareġ mill-kamra tal-Kumitat.



SMIGĦ FIR-RIGWARD TA’ NOMINA TAS-SA ANNE MARIE MUSCAT FENECH ADAMI GĦALL-ĦATRA TA’ AMBAXXATUR MHUX RESIDENTI GĦALL-BULGARIJA

IĊ-CHAIRPERSON: Ngħaddu għan-nomina li jmiss. Insejħu quddiemna lis-Sa Anne Marie Muscat Fenech Adami li qed tiġi nominata għall-ħatra ta’ Ambaxxatur Mhux Residenti għall-Bulgarija.

Is-Sa Anne Marie Muscat Fenech Adami daħlet fil-kamra tal-Kumitat. 

IĊ-CHAIRPERSON: Sinjura Muscat Fenech Adami, dan il-Kumitat huwa mwaqqaf permezz tal-Att li jemenda l-Att dwar l-Amministrazzjoni Pubblika u skont dan l-istess Att il-membri jistgħu jagħmlulek mistoqsijiet supplimentari relatati mat-tweġibiet bil-miktub li inti bgħattilna. Ninfurmak ukoll li skont l-istess Liġi l-mistoqsijiet u t-tweġibiet għandhom, kemm-il darba l-Kumitat ma jpprovdix xorta oħra, jiġu ppubblikati ai termini tal-artikolu 38(2) tal-Att dwar l-Amministrazzjoni Pubblika u li l-laqgħa se tiġi streamed live fuq il-website tal-Parlament, u eventwalment tixxandar ukoll fuq it-television channel tal-Parlament

Nitolbok biex, jekk jogħġbok, tintroduċi lilek innifsek, u tgħidilna ftit fuq l-esperjenza li kellek fil-karigi tiegħek.

IS-SA ANNE MARIE MUSCAT FENECH ADAMI: Grazzi talli ilqajtuni. Ilni fil-Kunsill Lokali tan-Naxxar għal dawn l-aħħar 14-il sena. Bdejt bħala kunsillier, imbagħad viċi sindku u issa ilni dawn l-aħħar sitt snin bħala sindku. Fil-kariga ta’ sindku kelli ħafna opportunitajiet li nagħmlu networking ma’ pajjiżi barranin, nagħmlu konferenzi kif ukoll nagħtu esperjenza lin-nies tagħna barra minn xtutna bħal dawk l-artisti li jesebixxu x-xogħlijiet u t-talenti tagħhom. Lil dawn nagħtuhom opportunitajiet sabiex jimirħu fit-talenti tagħhom. 

IĊ-CHAIRPERSON: Grazzi. Rimarki? Il-Ministru Clayton Bartolo.

ONOR. CLAYTON BARTOLO (Ministru għat-Turiżmu): Fir-risposti tiegħek ktibt li mort il-Bulgarija kemm-il darba. Tista’ tgħidilna fiex kienu jikkonsistu dawn iż-żjarat?
IS-SA ANNE MARIE MUSCAT FENECH ADAMI: Iva, f’dawn l-aħħar tmien snin kont immur bħala sindku u anke għall-vaganzi mal-familja għax bħala post jogħġobni ħafna u dejjem tkabbar il-kuntatti tiegħek. Fil-fatt hemm ħafna nies li jiġu għandi għal xi kuntatti fosthom ta’ avukati min-naħa t’hemm. Naħseb li mort madwar 20 darba f’dawn l-aħħar tmien snin.

IĊ-CHAIRPERSON: Iktar rimarki? (Onor. Membri: Le) Nirringrazzjak, u nitolbok biex, jekk jogħġbok, tirtira mill-kamra sabiex il-membri jiddiskutu bejniethom.

Fil-5.13 p.m. il-laqgħa ġiet sospiża sabiex il-membri jkomplu jiddiskutu bejniethom in camera u rriżumiet fil-5.14 p.m.

IĊ-CHAIRPERSON: Il-mistoqsija hija n-nomina tas-Sinjura Anne Marie Fenech Adami bħala Ambaxxatur Mhux Residenti għall-Bulgarija. Dawk favur? (Onor. Membri: Aye) Dawk kontra? Agreed. In-nomina ġiet approvata unanimament.

IĊ-CHAIRPERSON: Nistieden lis-Sa Anne Marie Muscat Fenech Adami tidħol lura fil-kamra.

Is-Sa Anne Marie Muscat Fenech Adami daħlet lura fil-kamra tal-Kumitat. 

IĊ-CHAIRPERSON: Sinjura Muscat Fenech Adami, ninformak li n-nomina tal-kariga tiegħek bħala Ambaxxatur Mhux Residenti għall-Bulgarija għaddiet mill-Kumitat b’vot unanimu u, skont kif provdut fis-subartikolu 38(5) fit-Tielet Taqsima tal-Ħames Skeda tal-Att dwar l-Amministrazzjoni Pubblika, il-parir tal-Kumitat flimkien mal-Minuti tal-laqgħa se jintbagħtu lill-Ministru għall-Affarijiet Barranin u Ewropej u l-Kummerċ, l-Onor. Ian Borg.

Is-Sa Anne Marie Muscat Fenech Adami ħarġet mill-kamra tal-Kumitat. 




SMIGĦ FIR-RIGWARD TAN-NOMINA TA’ DR NOEL CAMILLERI GĦALL-ĦATRA TA’ AMBAXXATUR MHUX RESIDENTI GĦALL-GEORGIA

IĊ-CHAIRPERSON: Ngħaddu għan-nomina li jmiss. Insejħu lil Dr Noel Camilleri li qed jiġi nominat bħala Ambaxxatur Mhux Residenti għall-Georgia.

Dr Noel Camilleri daħal fil-kamra tal-Kumitat. 

IĊ-CHAIRPERSON: Dr Camilleri, dan il-Kumitat huwa mwaqqaf permezz tal-Att li jemenda l-Att dwar l-Amministrazzjoni Pubblika u, skont dan l-istess Att il-Membri jistgħu jagħmlulek mistoqsijiet supplimentari relatati mat-tweġibiet bil-miktub li inti bgħattilna. Ninfurmak ukoll li skont l-istess Liġi l-mistoqsijiet u t-tweġibiet għandhom, kemm-il darba l-Kumitat ma jpprovdix xorta oħra, isiru pubbliċi. Ninfurmak ukoll li din il-laqgħa qiegħda tiġi streamed live fuq il-website tal-Parlament, u eventwalment tiġi mxandra fuq it-television channel tal-Parlament. 

Nitolbok biex, jekk jogħġbok, tintroduċi lilek innifsek u tgħidilna ftit fuq l-esperjenza tiegħek fil-karigi li kellek.

[bookmark: _Hlk147921179]DR NOEL CAMILLERI: Jien avukat bħala professjoni. Esperjenza diretta fid-diplomazija m’għandix imma meta Malta kellha l-Presidenza tal-Unjoni Ewropea, peress li jien speċjalizzat fuq proprjetà intellettwali, kont qed immexxi l-working group ta’ esperti tas-27 pajjiż għal sitt xhur sħaħ biex jiġu implimentati u jiġu introdotti ċerti liġijiet fosthom dwar is-sistema diġitali u anke dwar copyright. Ftit snin ilu kont impjegat maċ-Ċivil imma qatt ma kont direttament naħdem fil-Ministeru għall-Affarijiet Barranin.

IĊ-CHAIRPERSON: Grazzi. Rimarki? L-Onor. Amanda Spiteri Grech.

ONOR. AMANDA SPITERI GRECH: Bħalma taf, ftit tax-xhur oħra, lejn l-aħħar ta’ din is-sena, il-Georgia se jkollha deċiżjoni importanti ħafna x’tieħu, l-applikazzjoni għas-sħubija fl-Unjoni Ewropea. Fil-fatt il-ġimgħa l-oħra ltqajna ma’ delegazzjoni mill-Georgia u qalulna li qed jagħmlu minn kollox biex jiksbu affiljazzjoni ma’ pajjiżi differenti biex huma wkoll ikunu membri tal-Unjoni Ewropea.
Inti taf li meta tkun diplomatiku jkollok mod jew mezz kif twaħħad żewġ pajjiżi. X’inhuwa l-ħsieb tiegħek dwar dan?

DR NOEL CAMILLERI: Jien dejjem inħoss li biex twaħħad żewġ pajjiżi hemm bżonn li jkun hemm iktar avviċinament tal-popli inġenerali. Naħseb li l-aspett kulturali u edukattiv, kif ukoll l-aspett volontarju għandhom ikunu l-qofol biex ir-relazzjonijiet bejn Malta u Georgia, li issa ilhom mill-1993, ikomplu jissaħħu. Inħoss li hemm diversi ftehim bilaterali li jistgħu wkoll ikomplu jixprunaw dan l-aspett. Hemm ukoll aspett ta’ konnettività li sal-lum għadu daqsxejn diffiċli, b’mod partikolari meta ċittadini minn Georgia jridu japplikaw għall-viża biex jiġu hawn Malta. Naħseb li hemm bżonn li wieħed jara kif se jsolvi dan li nħoss li jkun ftit intopp anke f’dan il-proċess tal-Georgia biex issir membru tal-Unjoni Ewropea. 

Jien inħoss li wieħed jista’ jara kif ikun hemm aktar kollaborazzjoni bejn pajjiżna u l-Georgia fil-qasam ta’ enerġija alternattiva, qasam li fih f’Malta għamilna avvanzi u mexjin, u anke f’oqsma oħra bħall-farmaċewtika li hija industrija importanti f’pajjiżna. Wieħed irid ikompli jesplora biex l-iżbilanċ kummerċjali li hemm bejn Malta u l-Georgia jonqos kemm jista’ jkun. 

IĊ-CHAIRPERSON: Grazzi. Iktar rimarki? (Onor. Membri: Le) Nirringrazzjak. Nitolbok biex, jekk jogħġbok, tirtira mill-kamra sakemm il-membri jiddiskutu bejniethom.

Dr Noel Camilleri rtira mill-kamra tal-Kumitat.

Fil-5.19 p.m. il-laqgħa ġiet sospiża sabiex il-membri jkomplu jiddiskutu bejniethom in camera u rriżumiet fil-5.20 p.m.

IĊ-CHAIRPERSON: Il-mistoqsija hi n-nomina ta’ Dr Noel Camilleri bħala Ambaxxatur Mhux Residenti għall-Georgia. Dawk favur? (Onor. Membri: Aye) Dawk kontra? Agreed. In-nomina ġiet approvata unanimament.

Nistieden lil Dr Noel Camilleri jidħol lura fil-Kamra. 

Dr Noel Camilleri daħal lura fil-kamra tal-Kumitat. 

IĊ-CHAIRPERSON: Dr Camilleri, ninfurmak li n-nomina għall-kariga tiegħek bħala Ambaxxatur Mhux Residenti għall-Georgia għaddiet mill-Kumitat b’vot unanimu u, skont kif provdut fis-subartikolu 38(5) fit-Tielet Taqsima tal-Ħames Skeda tal-Att dwar l-Amministrazzjoni Pubblika, il-parir tal-Kumitat, flimkien mal-Minuti tal-laqgħa se jintbagħtu lill-Ministru għall-Affarijiet Barranin u Ewropej u l-Kummerċ, l-Onor. Ian Borg.  Grazzi u nawgurawlek. 

Sinjuri, jidher li x-xogħol ta’ dan il-Kumitat għal-lum ġie eżawrit. Għalhekk il-Kumitat huwa aġġornat għal data li tiġi kkomunikata aktar tard. Grazzi.

Fil-5.22 p.m.il‑Kumitat aġġorna għal data li kellha tiġi kkomunikata ’l quddiem. 

